
РАЗДЗЕЛ 5 

МАГНІТНАЕ ПОЛЕ.  
ЭЛЕКТРАМАГНІТНАЯ ІНДУКЦЫЯ

Як вы ўжо ведаеце, паміж зараджанымі целамі (часціцамі), акрамя 
гравітацыйнага, існуе і электрамагнітнае ўзаемадзеянне. Калі зарады знахо-
дзяцца ў спакоі адносна пэўнай інерцыяльнай сістэмы адліку, электрамагнітнае 
ўзаемадзеянне паміж імі называюць электрастатычным. Пры руху элек-
трычна зараджаных цел (часціц) праяўляецца складнік электрамагнітнага 
ўзаемадзеяння — магнітнае ўзаемадзеянне. 

У гэтым раздзеле вы пазнаёміцеся са з’явамі, у якіх важную ролю адыгры-
вае магнітнае ўзаемадзеянне, абумоўленае існаваннем магнітнага поля, ство-
ранага пастаяннымі магнітамі, электрычным токам або зменлівым у часе элек-
трычным полем. 

§ 27. Дзеянне магнітнага поля на праваднік з токам.
 Узаемадзеянне праваднікоў з токам

З’явы ўзаемадзеяння аднайменных і рознаіменных электрычных 
зарадаў нагадваюць з’явы адштурхвання аднайменных полюсаў і пры-
цяжэння рознаіменных полюсаў магнітаў (мал. 136). Электрычныя 
ўзаемадзеянні ажыццяўляюцца дзякуючы электрычным палям, а чым 
абумоўлены магнітныя ўзаемадзеянні і чым вызначаюцца магнітныя 
ўласцівасці цел?

Магнітнае поле. Тое, што магніты ўзаема-
дзейнічаюць адзін з адным, што распілены папа-
лам магніт ператвараецца ў два магніты, а жалеза 
пры судакрананні з магнітам намагнічваецца, было 
выяўлена дастаткова даўно. Значна пазней знайшлі 
сувязь паміж электрычнымі і магнітнымі з’явамі, хоць 
намагнічанасць жалезных прадметаў, перамагнічванне 
стрэлкі компаса падчас навальнічных электрычных Мал. 136

разрадаў і многія іншыя назіранні і досле-
ды прымушалі вучоных задумацца над гэтым. 
Першымі гэтую сувязь даследавалі ў 1820 г. 
дацкі фізік Ханс Крысціян Эрстэд (1777–
1851) і ўжо вядомы вам французскі фізік і 
матэматык Андрэ Мары Ампер.

Эрстэд заўважыў, што магнітная стрэлка, 
размешчаная паблізу правадніка, паварочва-
лася на некаторы вугал падчас праходжання 
па правадніку электрычнага току (мал. 137). 
Адкрыццё Эрстэда дазволіла Амперу зрабіць 
выснову, што магнітныя ўласцівасці любога 
цела вызначаюцца замкнутымі электрычнымі 
токамі, якія цыркулююць унутры гэта-
га цела; яны атрымалі назву «амперавы 
токі» або «малекулярныя токі» (мал. 138). 
Гэта азначала, што магнітнае ўзаемадзеянне 
абумоўлена не асаблівымі магнітнымі 
зарадамі, а рухам электрычных зарадаў — 
электрычным токам. 

Узаемадзеянне правадніка з токам 
і магнітнай стрэлкі ў доследзе Эрстэда 
з’яўляецца ўзаемадзеяннем электрычнага то-

ку правадніка з «амперавымі токамі» ў магнітнай стрэлцы (гіпотэза Ампера). 
Гэтае ўзаемадзеянне ажыццяўляецца дзякуючы магнітнаму полю.

Магнітнае поле — форма матэрыі, створаная электрычнымі зарадамі, 
якія рухаюцца адносна пэўнай інерцыяльнай сістэмы адліку, або пераменнымі 
электрычнымі палямі. 

Доследы сведчаць, што магнітнае поле ўзнікае пры руху любых электрыч-
ных зарадаў.

У магнітным полі ажыццяўляецца ўзаемадзеянне паміж электрыч нымі 
зарадамі, якія рухаюцца (а таксама магнітамі). Прычым кожны электрычны 
зарад, які рухаецца ў дадзенай інерцыяльнай сістэме адліку, стварае ў нава-
кольнай прасторы магнітнае поле. Гэтае поле дзейнічае пэўнымі сіламі на лю-
быя іншыя рухомыя электрычныя зарады, а таксама на магніты, якія ў ім зна-
ходзяцца. 

Мал. 137

Мал. 138

Такім чынам, пра існаванне магнітнага поля можна меркаваць па наяўнасці 
сілы, што дзейнічае на электрычны зарад, які рухаецца адносна абранай 
інерцыяльнай сістэмы адліку, або на магніт, які знаходзіцца ў гэтым полі.

Ад тэорыі да практыкі
Магнітная стрэлка, размешчаная пад медным правадніком, паварочваецца 

на некаторы вугал падчас праходжанні па ім электрычнага току. Ці будзе стрэл-
ка паварочвацца, калі медны праваднік замяніць водным растворам шчолачы, 
змешчаным у тонкую шкляную трубку?

Цікава ведаць

Сучасныя навуковыя ўяўленні не адвяргаюць, а, наадварот, прадказваюць часціцы 
з магнітным зарадам — магнітныя монапалі. Аднак такія часціцы пакуль эксперымен-
тальна не назіралі. 

Дзеянне магнітнага поля на праваднік з токам. Паколькі магнітнае по-
ле правадніка з токам дзейнічае пэўнай сілай на магніт (у доследзе Эрстэда — 
на магнітную стрэлку), то натуральна дапусціць, што з боку магнітнага поля 
магніта на праваднік з токам павінна дзейнічаць сіла. Гэтае дапушчэнне можна 
праверыць эксперыментальна. 

Збяром электрычны ланцуг, паказаны на малюнку 139, а. Пры разамкну-
тым ланцугу дзеяння з боку магнітнага поля дугападобнага магніта на гнуткі 
праваднік не назіраецца. Пры замыканні ланцуга праваднік прыходзіць у рух: ён 
або ўцягваецца ў прастору паміж полюсамі дугападобнага магніта (мал. 139, б), 
або выштурхваецца з яе (мал. 139, в) пры адваротным размяшчэнні полюсаў 
магніта (або пры змене напрамку току). Гэты дослед яшчэ раз даказвае, што 
магнітнае поле дзейнічае толькі на зарады, якія рухаюцца. 

Мал. 139

а б в

§ 27. Дзеянне магнітнага поля на праваднік з токам...

Ва ўсіх разгледжаных выпадках на праваднікі з токам (зараджаныя часціцы, 
што рухаюцца) дзейнічалі магнітныя сілы, якія можна разглядаць як вынік 
узаемадзеяння магнітнага поля пастаяннага магніта з магнітнымі палямі 
праваднікоў з токам (зараджаных часціц, што рухаюцца). 

Магнітныя сілы — сілы, што дзейнічаюць з боку магнітнага поля на змеш-
чаныя ў ім магніты, праваднікі з токам або зарады, якія рухаюцца. 

Узаемадзеянне праваднікоў з токам. Адкрыццё Эрстэда дало штуршок да-
следаванням па выяўленні сувязі паміж электрычнымі і магнітнымі з’явамі. Ам-
пер у 1820 г. правёў шэраг эксперыментаў па вывучэнні ўзаемадзеяння двух 
гнуткіх першапачаткова прамалінейных і паралельных праваднікоў з токам. 
Ён выявіў, што калі ток у правадніках праходзіць у супрацьлеглых напрамках, 
яны адштурхваюцца (мал. 140, а), а калі ў аднолькавых напрамках — прыцяг-
ваюцца (мал. 140, б). Пры адсутнасці току ў правадніках яны не праяўляюць 
магнітнага ўзаемадзеяння (мал. 140, в). 

Узаемадзеянне магнітнага поля аднаго правадніка з токам другога правадніка 
абумоўлена магнітнай сілай.

Магнітнае ўзаемадзеянне двух паралельных праваднікоў з токам выка ры-
стоўваюць у СІ для азначэння адзінкі сілы току — ампера.  

1 ампер — гэта сіла нязменнага току, які пры праходжанні па кож-
ным з двух паралельных прамалінейных праваднікоў бясконцай даўжыні 
і мізэрна малога кругавога сячэння, размешчаных на адлегласці 1 м 
адзін ад аднаго ў вакууме, выклікаў бы паміж гэтымі праваднікамі сілу 
магнітнага ўзаемадзеяння, модуль якой роўны 2·10–7 Н на кожны метр 
даўжыні.

Мал. 140

а б в
1 2 1 2 1 2

Дзеянне магнітнага поля на рамку з токам. Дзеян-
не магнітнага поля на праваднік з токам праяўляецца не 
толькі ў прыцяжэнні або адштурхванні. Правядзём до-
след. Каля доўгага тонкага вертыкальна размешчанага 
правадніка падвесім на тонкіх і гнуткіх падводзячых пра-
вадах маленькую (у параўнанні з адлегласцю, на якой 
магнітнае поле прыкметна змяняецца, гэта значыць да-
лей ад правадніка) драцяную рамку (мал. 141, а). Пры 
прапусканні па правадніку і рамцы электрычнага току рам-
ка павернецца і размесціцца так, што апынецца ў адной 
плоскасці з правадніком з токам (мал. 141, б). Такім чы-
нам, магнітнае поле аказвае на рамку з токам арыенту-
ючае дзеянне, аналагічнае дзеянню на стрэлку компаса. 

Правядзём яшчэ адзін дослед. Змесцім драцяную рам-
ку паміж полюсамі пастаяннага дугападобнага магніта. 
Калі па рамцы праходзіць ток, яна размяшчаецца так, што 
яе плоскасць знаходзіцца перпендыкулярна прамой, якая 
злучае полюсы магніта (мал. 142). У дадзеным выпадку 
магнітнае поле дугападобнага магніта таксама аказвае на 
рамку з токам арыентуючае дзеянне. Мал. 142

Мал. 141

а б



§ 27. Дзеянне магнітнага поля на праваднік з токам...

1. Якія палі існуюць у прасторы вакол электрычнага зараду, што рухаецца?
2. Што ўяўляе з сябе магнітнае поле? Як яго можна выявіць?
3. Які дослед даказвае, што магнітнае поле дзейнічае толькі на зарады, якія руха-
юцца?
4. Што называюць магнітнай сілай?
5. Якую з’яву выкарыстоўваюць для вызначэння адзінкі сілы току ў СІ?
6. У чым праяўляецца дзеянне магнітнага поля на рамку з токам?
7. У кнізе французскага прыродазнаўца Араго «Гром і маланка» прыведзены прыкла-
ды перамагнічвання стрэлкі компаса і намагнічвання сталёвых прадметаў дзеяннем 
маланкі. Як можна растлумачыць гэтыя з’явы?

§ 28. Індукцыя магнітнага поля. 
 Лініі індукцыі магнітнага поля

Для апісання электрастатычнага поля выкарыстоўваюць яго асноў-
ную характарыстыку — напружанасць 



E . Ці існуе аналагічная ха-
рактарыстыка для апісання магнітнага поля? 

Мал. 143

Мал. 144

Напрамак індукцыі магнітнага поля. Асноўнай ха-
рактарыстыкай, якая выкарыстоўваецца для апісання 
магнітнага поля, з’яўляецца фізічная вектарная велі-

чы ня — індукцыя магнітнага поля 


B . Ведаючы 
індукцыю магнітнага поля, можна вызначыць сілу, якая 
дзейнічае на праваднік з токам (зарад, што рухаецца) у 
магнітным полі.

Для вызначэння напрамку індукцыі магнітнага поля 


B  
выкарыстоўваюць арыентуючае дзеянне магнітнага поля 
на магнітную стрэлку або рамку з токам. 

За напрамак індукцыі магнітнага поля ў пэўным 
пункце поля прымаюць напрамак ад паўднёвага по-
люса S да паўночнага полюса N магнітнай стрэлкі, 
якая свабодна ўстанаўліваецца пры размяшчэнні ў 
дадзеным пункце (мал. 143).

У магнітным полі прамалінейнага правадніка з то-
кам магнітныя стрэлкі размяшчаюцца па датычных да 
акружнасцей (мал. 144), цэнтры якіх ляжаць на восі 
правадніка.

Мал. 147

На практыцы часта даводзіцца мець спра-
ву з магнітнымі палямі электрычных токаў, 
якія праходзяць па шпулях (саленоідах). 
У магнітным полі шпулі з токам магнітныя 
стрэлкі размяшчаюцца па датычных да зам-
кнутых крывых, якія ахопліваюць віткі шпулі 
(мал. 145). 

Лініі індукцыі магнітнага поля. Размеркаванне электрастатычнага по-
ля ў прасторы можна зрабіць «бачным», выкарыстоўваючы ўяўленне аб лініях 
напружанасці. Даследуючы магнітнае поле, якое ствараецца правадніком з то-
кам або пастаянным магнітам, з дапамогай магнітнай стрэлкі ў кожным пунк-
це прасторы можна вызначыць напрамак індукцыі магнітнага поля. Такое да-
следаванне дазваляе графічна адлюстраваць магнітнае поле ў выглядзе ліній 
магнітнай індукцыі.

Лініі індукцыі магнітнага поля — уяўныя 
лініі ў прасторы, датычныя да якіх у кож-
ным пункце супадаюць з напрамкам індукцыі 
магнітнага поля (мал. 146).

Лініі індукцыі магнітнага поля бесперапынныя (не маюць ні пачатку, ні кан-
ца), замыкаюцца самі на сябе. Гэта характэрна для любых магнітных палёў. 
Палі, якія валодаюць такой уласцівасцю, называюць віхравымі.

Відавочна, што праз любы пункт у магнітным полі можна правесці толькі 
адну лінію індукцыі. Паколькі індукцыя магнітнага поля ў любым пункце пра-
сторы мае пэўны напрамак, то і напрамак лініі індукцыі ў кожным пункце гэта-
га поля можа быць толькі адзін. Гэта азначае, што лініі магнітнай індукцыі, як і 
лініі напружанасці электрычнага поля, не перасякаюцца.

Напрамак ліній індукцыі магнітнага поля. Вызначыць напрамак ліній 
індукцыі магнітнага поля можна, выкарыстоўваючы правіла свярдзёлка: калі 
паступальны рух свярдзёлка супадае з напрамам току, то ручка свярдзёл-
ка паварочваецца ў напрамку ліній 
індукцыі магнітнага поля. У выпадку 
прамалінейнага правадніка з токам лініі 
індукцыі магнітнага поля ўяўляюць з ся-
бе канцэнтрычныя акружнасці, якія зна-
ходзяцца ў плоскасцях, перпендыкуляр-
ных да правадніка (мал. 147).

Мал. 145

Мал. 146

§ 28. Індукцыя магнітнага поля. Лініі індукцыі...

Вызначыць напрамак ліній індукцыі магнітнага поля прамалінейнага 
правадніка з токам можна таксама з дапамогай правіла правай рукі: калі 
ўяўна абхапіць праваднік правай рукой так, каб вялікі палец паказваў 
напрамак току, то астатнія пальцы будуць сагнутыя ў напрамку ліній 
індукцыі магнітнага поля (мал. 148).

Карціну ліній індукцыі магнітнага поля можна атрымаць, выкарыстоўваючы 
дробныя жалезныя апілкі, якія ў магнітным полі паводзяць сябе як магнітныя 
стрэлкі. На малюнку 149 паказана карціна магнітнага поля прамалінейнага 
ўчастка правадніка з токам. Карціна магнітнага поля кругавога вітка з токам і 
графічная выява ліній індукцыі адлюстраваны на малюнку 150, а, б.

Мал. 151 Мал. 152

а б

а б

Мал. 148 Мал. 149 Мал. 150

Мяркуюць, што лініі індукцыі магнітнага поля, створанага пастаянным 
магнітам, накіраваны ўнутры магніта ад яго паўднёвага полюса S да паўноч-
нага N (мал. 151).

Магнітнае поле саленоіда падобнае на поле паласавога магніта. На ма-
люнку 152, а, б паказана карціна магнітнага поля саленоіда з токам і дадзе-
на графічная выява ліній індукцыі. Саленоід уяўляе з сябе цыліндрычную шпу-
лю, на якую віток да вітка наматаны провад, ізаляваны тонкім слоем лаку. 
Калі даўжыня саленоіда значна большая за яго дыяметр, то ўнутры цэнтраль-
най часткі саленоіда лініі індукцыі магнітнага поля практычна паралельныя і 
накіраваны ўздоўж яго восі. 

Аднароднае магнітнае поле — поле, індукцыя якога ва ўсіх пунктах пра-
сторы аднолькавая.

Правообладатель Адукацыя і выхаванне



183

Мал. 154

Лініі індукцыі такога поля паралельныя. У адваротным выпадку поле на-
зываюць неаднародным. Магнітнае поле ўнутры доўгага саленоіда практычна 
аднароднае, а паблізу краёў — неаднароднае. Неаднароднае і магнітнае поле 
прамалінейнага правадніка з токам (гл. мал. 148). 

Мал. 155

Мал. 156

Мал. 153

а

б

Для нагляднасці на малюнках лініі індукцыі 
паказваюць гусцей у тых месцах магнітнага по-
ля, дзе значэнне індукцыі магнітнага поля боль-
шае (мал. 152, б). Пры гэтым на лініі індукцыі 
пазначаюць стрэлкай напрамак індукцыі магнітнага поля. Для крайніх віткоў 
саленоіда магнітнае поле кругавога вітка з токам, які праходзіць у на-
прамку руху гадзіннікавай стрэлкі, эквівалентнае полю паўднёвага полю-
са пастаяннага магніта, а магнітнае поле кругавога вітка з токам, які 
праходзіць супраць напрамку руху гадзіннікавай стрэлкі, эквівалентнае 
полю паўночнага полюса пастаяннага магніта (правіла гадзіннікавай 
стрэлкі) (мал. 153).

Ад тэорыі да практыкі
На малюнку 154 схематычна паказана магнітнае поле кру-

гавога вітка з токам. Ці аднароднае такое магнітнае поле?  
Чаму?

Вызначэнне напрамку індукцыі магнітнага поля. Для 
вызначэння напрамку індукцыі магнітнага поля можна выка-
рыстаць любое з правілаў, сфармуляваных вышэй. Прычым, 
карыстаючыся правілам свярдзёлка, трэба памятаць, што на-
прамак току — гэта напрамак упарадкаванага руху дадат-
ных зарадаў. Калі на малюнку прамалінейны праваднік з то-
кам паказаны перпендыкулярна плоскасці старонкі (мал. 155) 
і пры гэтым ток накіраваны ад чытача, то яго ўмоўна пазна-
чаюць крыжыкам (мал.156, а); у выпадку, калі ток накіраваны 
да чытача, — кропкай (мал. 156, б). Такімі ж значкамі (кроп-
кай або крыжыкам) пазначаюць напрамкі вектараў (індукцыі 
магнітнага поля, сілы і інш.), размешчаных перпендыкулярна 
плоскасці малюнка. 

Полюсы саленоіда, а значыць, і напрамак індукцыі маг-
ніт нага поля можна вызначыць паводле правіла гадзіннікавай 
стрэлкі (гл. мал. 153) або правіла свярдзёлка: калі напрамак 
вярчэн ня ручкі свярдзёлка супадае з напрамкам току ў вітку, 

§ 28. Індукцыя магнітнага поля. Лініі індукцыі...

то паступальны рух вастрыя свярдзёлка пакажа напрамак індукцыі магнітнага 
поля ўнутры саленоіда, а значыць, і становішча яго паўночнага полюса.

1. Якія правілы выкарыстоўваюць для вызначэння напрамку індукцыі магнітнага поля?
2. Як графічна адлюстроўваюць магнітнае поле? Што называюць лініямі індукцыі 
магнітнага поля?
3. Якая карціна ліній індукцыі магнітнага поля прамалінейнага правадніка з то-
кам? кругавога вітка з токам? шпулі з токам? Як вызначаюць напрамак ліній індукцыі 
магнітнага поля?
4. Якія палі называюць віхравымі?
5. У чым адрозненне магнітнага поля ад электрастатычнага?
6. Якое магнітнае поле называюць аднародным?

Прыклады рашэння задач

Прыклад 1. Электроны, якія ўтвараюць «электронны прамень», рухаюц-
ца так, як паказана на малюнку 157, а. Вызначце напрамак ліній індукцыі 
магнітнага поля, створанага гэтымі электронамі. 

Р а ш э н н е. Вызначыць напрамак ліній індукцыі магнітнага поля, створана-
га электронамі, якія рухаюцца, можна як паводле правіла свярдзёлка, так і па-
водле правіла правай рукі. Аднак трэба памятаць, што гэтыя правілы сфарму-
ляваны для дадатных зарадаў, якія рухаюцца. Таму ў дадзеным выпадку трэба 



ўлічыць, што за напрамак электрычнага току прыняты напрамак, супрацьле-
глы руху электронаў. Тады, калі глядзець на лінію індукцыі па напрамку ру-
ху электронаў, яна будзе зарыентавана супраць напрамку руху гадзіннікавай 
стрэлкі (мал. 157, б).

Мал. 158

а

Мал. 157

б

Прыклад 2. На малюнку 158 паказаны напрамак электрычнага току ў 
саленоідзе. Вызначце магнітныя полюсы саленоіда. 

Р а ш э н н е. Для вызначэння магнітных полюсаў саленоіда можна выкары-
стаць як правіла свярдзёлка, так і правіла гадзіннікавай стрэлкі. У першым вы-
падку будзем уяўна паварочваць свярдзёлак па напрамку току ў вітках сале ноіда. 
Вастрыё свярдзёлка пры гэтым перамяшчаецца ўздоўж восі саленоіда ад тарца А 
да тарца В. Паколькі лініі індукцыі ўнутры магніта накіраваны ад паў днё вага по-
люса да яго паўночнага полюса, то па аналогіі можна зрабіць высно ву, што каля 
тарца А — паўднёвы полюс саленоіда, а каля тарца В — паўночны. 

Праверым сваю выснову, прымяніўшы правіла гадзіннікавай стрэлкі. Калі 
глядзець з боку тарца А саленоіда, то відаць, што напрамак току ў вітку супа-
дае з напрамкам руху гадзіннікавай стрэлкі. Значыць, каля тарца А — паўднёвы 
полюс, а каля тарца В — паўночны.

Практыкаванне 20
1. Як накіраваны лініі індукцыі магнітнага поля, створанага прамалінейным 

правадніком з токам, паказаныя на малюнку 159, а? У якім напрамку 
праходзіць электрычны ток у правадніку, адлюстраваным на малюнку 159, б?

2. Як будзе паводзіць сябе магнітная стрэлка, калі побач з ёй размясціць 
прамалінейны праваднік з электрычным токам (мал. 160)?

Мал. 159

а б

Мал. 160

§ 28. Індукцыя магнітнага поля. Лініі індукцыі...

3. Па кругавым вітку праходзіць электрычны ток (мал. 161). Як установіцца 
магнітная стрэлка, калі яе змясціць у цэнтр вітка? Дзеянне магнітнага поля 
Зямлі не ўлічваць.

4. Як будуць узаемадзейнічаць дзве шпулі, падвешаныя на тонкіх правадах, калі 
іх падключыць да крыніц току так, як паказана на малюнку 162?

5. Пры падключэнні саленоіда да полюсаў крыніцы току ён адштурхваецца 
ад размешчанага паблізу пастаяннага магніта (мал. 163). У якім напрамку ідзе 
ток у саленоідзе?

Мал. 161 Мал. 162 Мал. 163

§ 29. Сіла Ампера.  
  Прынцып суперпазіцыі магнітных палёў

Для колькаснага апісання магнітнага поля неабходна ведаць 
не толькі напрамак індукцыі магнітнага поля, але і яе модуль. 
Характарыстыкі электрастатычнага поля выяўляюць з дапамогай 
пробнага зараду. Для вызначэння характарыстык магнітнага по-
ля выкарыстоўваюць «пробны» ток, які адпавядае малому ўчастку 
правадніка (з’яўляецца элементам току). 

Модуль індукцыі магнітнага поля. Дзеянне магнітнага поля на размеш-
чаны ў ім малы ўчастак правадніка з токам эксперыментальна даследаваў Ам-
пер, ажыццявіўшы доследы з рознымі праваднікамі, якія ўваходзілі ў замкнутыя 
электрычныя ланцугі. У 1820 г. Ампер вызначыў, што модуль сілы, якой адна-
роднае магнітнае поле дзейнічае на прамалінейны ўчастак правадніка з токам, 
залежыць ад велічынь, якія характарызуюць гэты праваднік. Гэтымі велічынямі 
з’яўляюцца сіла току I, які праходзіць па правадніку, і даўжыня l прамалінейнага 
ўчастка правадніка. Акрамя таго, выявілася, што модуль магнітнай сілы за-
лежыць ад вугла паміж напрамкамі току ў правадніку і індукцыі магнітнага  
поля 



B. Прычым пры пэўных сіле току і даўжыні правадніка модуль магнітнай 

